
Dakshakritam 1 Shiva Stotram

દક્ષકૃતં ૧ શિવસ્તોત્રમ્

દક્ષ ઉવાચ ।
નમસ્તે દેવદેવેશ નમસ્તેઽન્ધકસૂદન ।
દેવેન્દ્ર ત્વં બલશ્રેષ્ઠ દેવદાનવપૂજિત॥ ૨॥
સહસ્રાક્ષ વિરૂપાક્ષ ત્ર્યક્ષ યક્ષાધિપપ્રિય ।
સર્વતઃપાણિપાદસ્ત્વં સર્વતોઽક્ષિશિરોમુખઃ॥ ૩॥
સર્દતઃશ્રુતિમાઁલ્લોકે સર્વમાવૃત્ય તિષ્ઠસિ ।
શઙ્કુકર્ણો  મહાકર્ણઃ કુમ્ભકર્ણોઽર્ણવાલયઃ॥ ૪॥
ગજેન્દ્રકર્ણો ગોકર્ણઃ શતકર્ણો નમોઽસ્તુ તે ।
શતોદરઃ શતાવર્તઃ શતજિહ્વઃ સનાતનઃ॥ ૫॥
ગાયન્તિ ત્વાં ગાયત્રિણો અર્ચયન્ત્યર્કમર્કિણઃ   ।
દેવદાનવગોપ્તા ચ બ્રહ્મ ચ ત્વં શતક્રતુઃ॥ ૬॥
મુર્તિમાંસ્ત્વં   મહામૂર્તિઃ   સમુદ્રઃ સરસાં નિધિઃ ।
ત્વયિ સર્વા દેવતા હિ ગાવો ગોષ્ઠ ઇવાસતે॥ ૭॥
ત્વત્તઃ શરીરે પશ્યામિ સોમમગ્નિજલેશ્વરમ્ ।
આદિત્યમથ વિષ્ણું ચ બ્રહ્માણં સબૃહસ્પતિમ્॥ ૮॥
ક્રિયા કરણકાર્યે ચ કર્તા કારણમેવ ચ ।
અસચ્ચ સદસચ્ચૈવ તથૈવ પ્રભવાવ્ય(પ્ય)યૌ॥ ૯॥
નમો ભવાય શર્વાય રુદ્રાય વરદાય ચ ।
પશૂનાં પતયે ચૈવ નમોઽસ્ત્વન્ધકઘાતિને॥ ૧૦॥
ત્રિજટાય ત્રિશીર્ષાય ત્રિશૂલવરધારિણે ।
ત્ર્યમ્બકાય ત્રિનેત્રાય ત્રિપુરઘ્નાય વૈ નમઃ॥ ૧૧॥
નમશ્ચણ્ડાય મુણ્ડાય વિશ્વચણ્ડધરાય ચ ।

દણ્ડિને શઙ્કુકર્ણાય  દણ્ડિદણ્ડાય વૈ નમઃ॥ ૧૨॥
નમોઽર્ધદણ્ડિકેશાય શુષ્કાય વિકૃતાય ચ ।
વિલોહિતાય ધૂમ્રાય નીલગ્રીવાય વૈ નમઃ॥ ૧૩॥
નમોઽસ્ત્વપ્રતિરૂપાય વિરૂપાય શિવાય ચ ।
સૂર્યાય સૂર્યપતયે સૂર્યધ્વજપતાકિને॥ ૧૪॥
નમઃ પ્રમથનાશાય વૃષસ્કન્ધાય વૈ નમઃ ।
નમો હિરણ્યગર્ભાય હિરણ્યકવચાય ચ॥ ૧૫॥
હિરણ્યકૃતચૂડાય હિરણ્યપતયે નમઃ ।
શત્રુઘાતાય ચણ્ડાય પર્ણસઙ્ઘશયાય  ચ॥ ૧૬॥
નમઃ સ્તુતાય સ્તુતયે સ્તૂયમાનાય વૈ નમઃ ।
સર્વાય સર્વભક્ષાય સર્વભૂતાન્તરાત્મને॥ ૧૭॥
નમો હોમાય મન્ત્રાય શુક્લધ્વજપતાકિને ।
નમોઽનમ્યાય નમ્યાય નમઃ કિલકિલાય ચ॥ ૧૮॥
નમસ્ત્વાં શયમાનાય શયિતાયોત્થિતાય ચ ।
સ્થિતાય ધાવમાનાય કુબ્જાય કુટિલાય ચ॥ ૧૯॥
નમો નર્તનશીલાય મુખવાદિત્રકારિણે ।
બાધાપહાય લુબ્ધાય ગીતવાદિત્રકારિણે॥ ૨૦॥
નમો જ્યેષ્ઠાય શ્રેષ્ઠાય બલપ્રમથનાય ચ ।
ઉગ્રાય ચ નમો નિત્યં નમશ્ચ દશબાહવે॥ ૨૧॥
નમઃ કપાલહસ્તાય સિતભસ્મપ્રિયાય ચ ।
વિભીષણાય ભીમાય ભીષ્મવ્રતધરાય ચ॥ ૨૨॥
નાનાવિકૃતવક્ત્રાય ખડ્ગજિહ્વોગ્રદંષ્ટ્રિણે ।
પક્ષમાસલવાર્ધાય તુમ્બીવીણાપ્રિયાય ચ॥ ૨૩॥
અઘોરઘોરરૂપાય ઘોરાઘોરતરાય ચ ।
નમઃ શિવાય શાન્તાયઃ નમઃ શાન્તતમાય ચ॥ ૨૪॥
નમો બુદ્ધાય શુદ્ધાય સંવિભાગપ્રિયાય ચ ।
પવનાય પતઙ્ગાય  નમઃ સાઙ્ખ્યપરાય ચ॥ ૨૫॥

નમશ્ચણ્ડૈકઘણ્ટાય ઘણ્ટાજલ્પાય ઘણ્ટિને ।
સહસ્રશતઘણ્ટાય ઘણ્ટામાલાપ્રિયાય ચ॥ ૨૬॥
પ્રાણદણ્ડાય નિત્યાય નમસ્તે લોહિતાય ચ ।
હૂંહૂઙ્કારાય   રુદ્રાય ભગાકારપ્રિયાય ચ॥ ૨૭॥
નમોઽપારવતે નિત્યં ગિરિવૃક્ષપ્રિયાય ચ ।
નમો યજ્ઞાધિપતયે ભૂતાય પ્રસ્તુતાય ચ॥ ૨૮॥
યજ્ઞવાહાય દાન્તાય તપ્યાય ચ ભગાય ચ ।
નમસ્તટાય તટ્યાય તટિનીપતયે નમઃ॥ ૨૯॥
અન્નદાયાન્નપતયે નમસ્ત્વન્નભુજાય ચ ।
નમઃ સહસ્રશીર્ષાય સહસ્રચરણાય ચ॥ ૩૦॥
સહસ્રોદ્ધતશૂલાય સહસ્રનયનાય ચ ।
નમો બાલાર્કવર્ણાય બાલરૂપધરાય ચ॥ ૩૧॥
નમો બાલાર્કરૂપાય કાલક્રીડનકાય ચ ।
નમઃ શુદ્ધાય બુદ્ધાય ક્ષોભણાય ભયાય ચ॥ ૩૨॥
તરઙ્ગાઙ્કિતકેશાય  મુક્તકેશાય વૈ નમઃ ।
નમઃ ષટ્કર્મનિષ્ઠાય ત્રિકર્મનિયતાય ચ॥ ૩૩॥
વર્ણાશ્રમાણાં વિધિવત્પૃથગ્ધર્મપ્રવર્તિને   ।
નમઃ શ્રેષ્ઠાય જ્યેષ્ઠાય નમઃ કલકલાય ચ॥ ૩૪॥
શ્વેતપિઙ્ગલનેત્રાય  કૃષ્ણરક્તેક્ષણાય ચ ।
ધર્મકામાર્થમોક્ષાય ક્રથાય ક્રથનાય ચ॥ ૩૫॥
સાખ્યાય સાઙ્ખ્યમુખ્યાય યોગાધિપતયે નમઃ ।
નમો રથ્યાથિરથ્યાય ચતુષ્પથપથાય ચ॥ ૩૬॥
કૃષ્ણાજિનોત્તરીયાય વ્યાલયજ્ઞોપવીતિને ।
ઈશાન રુદ્રસઙ્ઘાત  હરિકેશ નમોઽસ્તુ તે॥ ૩૭॥
ત્ર્યમ્બકાયામ્બિકાનાથ વ્યક્તાવ્યક્ત નમોઽસ્તુ તે ।
કાલકામદકામઘ્ન દુષ્ટોદ્વૃત્તનિષૂદન ॥ ૩૮॥
સર્વગર્હિત   સર્વઘ્ન સદ્યોજાત નમોઽસ્તુ તે ।
ઉન્માદનશતાવર્ત ગઙ્ગાતોયાર્દ્રમૂર્ધજ ॥ ૩૯॥

ચન્દ્રાર્ધસંયુગાવર્ત મેઘાવર્ત નમોઽસ્તુ તે ।
નમોઽન્નદાનકર્ત્રે ચ અન્નદપ્રભવે નમઃ॥ ૪૦॥
અન્નભોક્ત્રે ચ ગોપ્ત્રે ચ ત્વમેવ પ્રલયાનલ ।
જરાયુજાણ્ડજાશ્ચૈવ સ્વેદજોદ્ભિજ્જ એવ ચ॥ ૪૧॥
ત્વમેવ દેવદેવેશ ભૂતગ્રામશ્ચતુર્વિધઃ   ।
ચરાચરસ્ય સ્રષ્ટા ત્વં પ્રતિહર્તા ત્વમેવ ચ॥ ૪૨॥
ત્વમેવ બ્રહ્મા વિશ્વેશ અપ્સુ બ્રહ્મ વદન્તિ તે ।
સર્વસ્ય પરમા યોનિઃ સુધાંશો જ્યોતિષાં નિધિઃ॥ ૪૩॥
ઋક્સામાનિ તથોઙ્કારમાહુસ્ત્વાં  બ્રહ્મવાદિનઃ ।
હાયિ હાયિ હરે હાયિ હુવાહાવેતિ વાઽસકૃત્॥ ૪૪॥
ગાયન્તિ ત્વાં સુરશ્રેષ્ઠાઃ સામગા બ્રહ્મવાદિનઃ ।
યજુર્મયો ઋઙ્મયશ્ચ સામાથર્વયુતસ્તથા॥ ૪૫॥
પઠ્યસે બ્રહ્મવિદ્ભિસ્ત્વં કલ્પોપનિષદાં ગણૈઃ ।
બ્રાહ્મણાઃ ક્ષત્રિયા વૈશ્યાઃ શૂદ્રા વર્ણશ્રિમાશ્ચ યે॥ ૪૬॥
ત્વમેવાશ્રમસઙ્ઘાશ્ચ  વિદ્યુત્સ્તનિતમેવ ચ ।
સંવત્સરસ્ત્વમૃતવો માસા માસાર્ધમેવચ॥ ૪૭॥
કલા કાષ્ઠા નિસેષાશ્ચ નક્ષત્રાણિ યુગાનિ ચ ।
વૃષાણાં કકુદં ત્વં હિ ગિરીણાં શિખરાણિ ચ॥ ૪૮॥
સિંહો   મૃગાણાં પતયસ્તક્ષકાનન્તભોગિનામ્ ।
ક્ષીરોદો હ્યુદધીનાં ચ મન્ત્રાણાં પ્રણવસ્તથા॥ ૪૯॥
વજ્રં પ્રહરણાનાં ચ વ્રતાનાં સત્યમેવ ચ ।
ત્વમેવેચ્છા ચ દ્વેષશ્ચ રાગો મોહઃ શમઃ ક્ષમા॥ ૫૦॥
વ્યવસાયો ધૃતિર્લોભઃ કામક્રોધૌ જયાજયૌ ।
ત્વં ગદી ત્વં શરી ચાપી ખટ્વાઙ્ગી  મુદ્ગરી તથા॥ ૫૧॥
છેત્તા ભેત્તા પ્રહર્તા ચ નેતા મન્તાઽસિ નો મતઃ ।
દશલક્ષણસંયુક્તો ધર્મોઽર્થઃ કામ એવ ચ॥ ૫૨॥
ઇન્દુઃ સમુદ્રઃ સરિતઃ પલ્વલાનિ સરાંસિ ચ ।

લતાવલ્યસ્તૃણૌષધ્યઃ પશવો મૃગપક્ષિણઃ॥ ૫૩॥
દ્રવ્યકર્મગુણારમ્ભઃ કાલપુષ્પફલપ્રદઃ ।
આદિશ્ચાન્તશ્ચ મધ્યશ્ચ ગાયત્ર્યોઙ્કાર એવ ચ॥ ૫૪॥
હરિતો લોહિતઃ કૃષ્ણો નીલઃ પીતસ્તથા ક્ષણઃ ।
કદ્રુશ્ચ કપિલો બભ્રુઃ કપોતો મચ્છ(ત્સ્ય)કસ્તથા॥ ૫૫॥
સુવર્ણરેતા વિખ્યાતઃ સુવર્ણશ્ચાપ્યથો મતઃ ।
સુવર્ણનામા ચ તથા સુવર્ણપ્રિય એવ ચ॥ ૫૬॥
ત્વમિન્દ્રશ્ચ યમશ્ચૈવ વરુણો ધનદોઽનલઃ ।
ઉત્ફુલ્લશ્ચિત્રભાનુશ્ચ સ્વર્ભાનુર્ભાનુરેવ ચ॥ ૫૭॥
હોત્રં હોતા ચ હોમ્યં ચ હુતં ચૈવ તથા પ્રભુઃ ।
ત્રિસૌપર્ણસ્તથા બ્રહ્મન્યજુષાં  શતરુદ્રિયમ્॥ ૫૮॥
પવિત્રં ચ પવિત્રાણાં મઙ્ગલાનાં  ચ મઙ્ગલમ્  ।
પ્રાણશ્ચ ત્વં રજશ્ચ ત્વં તમઃ સત્ત્વયુતસ્તથા॥ ૫૯॥
પ્રાણોઽપાનઃ સમાનશ્ચ ઉદાનો વ્યાન એવ ચ ।
ઉન્મેષશ્ચ નિમેષશ્ચ ક્ષુત્તૃડ્જૃમ્ભા  તથૈવ ચ॥ ૬૦॥
લોહતાઙ્ગશ્ચ  દંષ્ટ્રી  ચ મહાવક્ત્રો મહોદરઃ ।
શુચિરોમા હરિચ્છ્મશ્રુરૂર્ધ્વકેશશ્ચલાચલઃ ॥ ૬૧॥
ગીતવાદિત્રનૃત્યાઙ્ગો  ગીતવાદનકપ્રિયઃ ।
મત્સ્યો જાલો જલોઽજય્યો જલવ્યાલઃ કુટીચરઃ॥ ૬૨॥
વિકાલશ્ચ સુકાલશ્ચ દુષ્કાલઃ કાલનાશનઃ ।
મૃત્યુશ્ચૈવાક્ષયોઽન્તશ્ચ ક્ષમામાયાકરોત્કરઃ॥ ૬૩॥
સંવર્તો વર્તકશ્ચૈવ સંવર્તકબલાહકૌ ।
ઘણ્ટાકી ઘણ્ટકી ઘણ્ટી ચૂડાલો લવણોદધિઃ॥ ૬૪॥
બ્રહ્મા કાલાગ્નિવક્ત્રશ્ચ દણ્ડી મુણ્ડસ્ત્રિદણ્ડધૃક્ ।
ચતુર્યુગશ્ચતુર્વેદશ્ચતુર્હોત્રશ્ચતુષ્પથઃ॥ ૬૫॥
ચાતુરાશ્રમ્યનેતા ચ ચાતુવર્ણ્યકરશ્ચ હ ।
ક્ષરાક્ષરઃ પ્રિયો ધૂર્તો ગણૈર્ગણ્યો ગણાધિપઃ॥ ૬૬॥

રક્તમાલ્યામ્બરાધરો ગિરીશો ગિરિજાપ્રિયઃ ।
શિલ્પીશઃ શિલ્પિનાં શ્રેષ્ઠઃ સર્વશિલ્પ્રિપ્રવર્તકઃ॥ ૬૭॥
ભગનેત્રાન્તકશ્ચણ્ડઃ પૂષ્ણો દન્તવિનાશનઃ ।
સ્વાહા સ્વધા વષટ્કારો નમસ્કાર નમોઽસ્તુ તે॥ ૬૮॥
ગૂઢવ્રતશ્ચ ગૂઢશ્ચ ગૂઢવ્રતનિષેધિતઃ ।
તરણસ્તારણશ્ચૈવ સર્વભૂતેષુ તારણઃ॥ ૬૯॥
ધાતા વિધાતા સન્ધાતા નિધાતા ધારણો ધરઃ ।
તપો બ્રહ્મ ચ સત્યં ચ બ્રહ્મચર્યં તથાઽઽર્જવમ્॥ ૭૦॥
ભૂતાત્મા ભૂતકૃદ્ભૂતો ભૂતભવ્યભવોદ્ભવઃ ।
ભૂર્ભૂવઃ સ્વરિતશ્ચૈવ ભૂતો હ્યગ્નિર્મહેશ્વરઃ॥ ૭૧॥
બ્રહ્માવર્તઃ સુરાવર્તઃ કામાવર્ત નમોઽસ્તુ તે ।
કામબિમ્બવિનિર્હન્તા કર્ણિકારસ્રજપ્રિયઃ  ॥ ૭૨॥
ગોનેતા ગોપ્રચારશ્ચ ગોવૃષેશ્વરવાહનઃ ।
ત્રૈલોક્યગોપ્તા ગોવિન્દો ગોપ્તા ગોગર્ગ એવ ચ॥ ૭૩॥
અખણ્ડચન્દ્રાભિમુખઃ સુમુખો દુર્મુખોઽમુખઃ ।
ચતુર્મુખો બહુમુખો રણેષ્વભિમુખઃ સદા॥ ૭૪॥
હિરણ્યગર્ભઃ શકુનિર્ધનદોઽર્થપતિર્વિરાટ્    ।
અધર્મહા મહાદક્ષો દણ્ડધારો રણપ્રિયઃ॥ ૭૫॥
તિષ્ઠન્સ્થિરશ્ચસ્થાણુશ્ચ નિષ્કમ્પશ્ચ સુનિશ્ચલઃ ।
દુર્વારણો દુર્વિષહો   દુઃસહો દુરતિક્રમઃ॥ ૭૬॥
દુર્ધરો દુર્વશો નિત્યો દુર્દર્પો વિજયો જયઃ ।
શશઃ શશાઙ્કનયનશીતોષ્ણઃ શ્રુત્તૃષા જરા॥ ૭૭॥
આધયો વ્યાધયશ્ચૈવ વ્યાધિહા વ્યાધિપશ્ચ યઃ ।
સહ્યો યજ્ઞમૃગવ્યાધો વ્યાધિનામાકરોઽકરઃ॥ ૭૮॥
શિખણ્ડી પુણ્ડરીકશ્ચ પુણડરીકાવલોકનઃ ।
દણ્ડધૃક્ચક્રદણ્ડશ્ચ રૌદ્રભાગવિનાશનઃ॥ ૭૯॥
વિષપોઽમૃતપશ્ચૈવ સુરાપઃ ક્ષીરસોમપઃ ।
મધુપશ્ચાપપશ્ચૈવ સર્વપશ્ચ બલાબલઃ॥ ૮૦॥

વૃષાઙ્ગરામ્ભો  વૃષભસ્તથા વૃષભલોચનઃ ।
વૃષભશ્ચૈવ વિખ્યાતો લોકાનાં લોકસંસ્કૃતઃ॥ ૮૧॥
ચન્દ્રાદિત્યૌ ચક્ષુષી તે હૃદયં ચ પિતામહઃ ।
અગ્નિષ્ટોમસ્તથા દેહો ધર્મકર્મપ્રસાધિતઃ॥ ૮૨॥
ન બ્રહ્મા ન ચ ગોવિન્દઃ પુરાણઋષયો ન ચ ।
માહાત્મ્યં વેદિતું શક્તા યાથાતથ્યેન તે શિવ॥ ૮૩॥
શિવા યા મૂર્તયઃ સૂક્ષ્માસ્તે મહ્યં યાન્તુ દર્શનમ્ ।
તાભિર્માં સર્વતો રક્ષ પિતા પુત્રમિવૌરસમ્॥ ૮૪॥
રક્ષ માં રક્ષણીયોઽહં તવાનઘ નમોઽસ્તુ તે ।
ભક્તાનુકમ્પી ભગવાન્ભક્તશ્ચાહં સદા ત્વયિ॥ ૮૫॥
યઃ સહસ્રાણ્યનેકાનિ પુંસામાવૃત્ય દુર્દૃશામ્ ।
તિષ્ઠત્યેકઃ સમુદ્રાન્તે સ મે ગોપ્તાઽસ્તુ નિત્યશઃ॥ ૮૬॥
યં વિનિદ્રા જિતશ્વાસાઃ સત્ત્વસ્થાઃ સમાદર્શિનઃ   ।
જ્યોતિઃ પશ્યન્તિ યુઞ્જાનાસ્તસ્મૈ યોગાત્મને નમઃ॥ ૮૭॥
સમ્ભક્ષ્ય સર્વભૂતાનિ યુગાન્તે સમુપસ્થિતે ।
યઃ શેતે જલમધ્યસ્થસ્તં પ્રપદ્યેઽમ્બુશાયિનમ્॥ ૮૮॥
પ્રવિશ્ય વદનં રાહોર્યઃ સોમં પિબતે નિશિ ।
ગ્રસત્યર્કં ચ સ્વર્ભાનુર્ભૂત્વા સોમાગ્નિરે ચ॥ ૮૯॥
અઙ્ગુષ્ઠમાત્રાઃ  પુરુષા દેહસ્થાઃ સર્વદેહિનામ્ ।
રક્ષન્તુ તે ચ માં નિત્યં નિત્યં ચાપ્યાયયન્તુ મામ્॥ ૯૦॥
યેનાપ્યુત્પાદિતા ગર્ભા અપો ભાગગતાશ્ચ યે ।
તેષાં સ્વાહા સ્વધા ચૈવ આપ્નુવન્તિ સ્વદન્તિ ચ॥ ૯૧॥
યેન રોહન્તિ દેહસ્થાઃ પ્રાણિનો રોદયન્તિ ચ ।
હર્ષયન્તિ ન કૃષ્યન્તિ નમસ્તેભ્યસ્તુ નિત્યશઃ॥ ૯૨॥
યે સમુદ્રે નદીદુર્ગે પર્વતેષુ ગુહાસુ ચ ।
વૃક્ષમૂલેષુ ગોષ્ઠેષુ કાન્તારગહનેષુ ચ॥ ૯૩॥
ચતુષ્પથેષુ રથ્યાસુ ચત્વરેષુ સભાસુ ચ ।

dakShakRRitaM1shivastotram.pdf 7



દક્ષકૃતં ૧ શિવસ્તોત્રમ્

હસ્ત્યશ્વરથશાલાસુ જીર્ણોદ્યાનાલયેષુ ચ॥ ૯૪॥
યેષુ પઞ્ચસુ ભૂતેષુ દિશાસુ વિદિશાસુ ચ ।
ઇન્દ્રાર્કયોર્મધ્યગતા યે ચ ચન્દ્રાર્કરશ્મિષુ॥ ૯૫॥
રસાતલગતા યે ચ યે ચ તસ્માત્પરં ગતાઃ ।
નમસ્તેભ્યો નમસ્તેભ્યો નમસ્તેભ્યસ્તુ સર્વશઃ॥ ૯૬॥
સર્વસ્ત્વં સર્વગો દેવઃ સર્વભૂતપતિર્ભવઃ ।
સર્વભૂતાન્તરાત્મા ચ તેન ત્વં ન નિમન્ત્રિતઃ॥ ૯૭॥
ત્વમેવ ચેજ્યસે દેવ યજ્ઞૈર્વિવિધદક્ષિણૈઃ   ।
ત્વમેવ કર્તા સર્વસ્ય તેન ત્વં ન નિમન્ત્રિતઃ॥ ૯૮॥
અથવા માયયા દેવ મોહિતઃ સૂક્ષ્મયા તવ ।
તસ્માત્તુ કારણાદ્વાઽપિ ત્વં મયા ન નિમન્ત્રિતઃ॥ ૯૯॥
પ્રસીદ મમ દેવેશ ત્વમેવ શરણં મમ ।
ત્વં ગતિસ્ત્વં પ્રતિષ્ઠા ચ ન ચાન્યોઽસ્તીતિ ને મતિઃ॥ ૧૦૦॥
ઇતિ બ્રહ્મપુરાણે ચત્વારિંશાધ્યાયાન્તર્ગતં 

દક્ષકૃતં શિવસ્તોત્રં સમાપ્તમ્ ।
બ્રહ્મપુરાણ । અધ્યાય ૪૦/૨-૧૦૦॥

